
अंतिम पत्र
आमिर खान को कभी देशद्रोही 
नहीं कहा : मनोज तिवारी। 
-सोच-समझ कर बोलें। ताकि 
कोई दूसरा अर्थ न लगा सके।

बी पी पंत 

ललित गर्ग

भगवान महावीर ध्यानस्थ थे। एक गोपाल 
आया और उनसे बोला, ‘रे श्रमण! जरा 
देखते रहना, मेरे बैल यहां चर रहे हैं। मैं 
अभी लौटकर आया।’ महावीर समाधि में 
थे। न उन्होंने गोपाल की बात सुनी और 
न ही बैलों की चोरी होते या उन्हें रस्सा 
तोड़कर कहीं जाते हुए देखा। गोपाल आया 
तो उसे वहां अपने बैल नहीं दिखे। उसने 
पूछा, ‘मेरे बैल कहां हैं?’

महावीर ध्यानस्थ ही रहे। उत्तर न 
पाकर बैलों के स्वामी ने कोप में भरकर 
कहा, ‘धूर्त, तुमने ही मेरे बैल चुराए हैं। 
यह सोचकर जैसे ही वह गोपाल रस्सी से 
महावीर को मारने को हुआ कि उधर देवराज 
इंद्र स्वर्ग से आ गए। इंद्र ने कहा, ‘सावधान, 
तुम जिसे चोर समझते हो, वह राजा सिद्धार्थ 
के वर्चस्वी राजकुमार वर्धमान हैं। इन्होंने 
श्रमणत्व को धारण किया है और तप तथा 
कठोर साधना करने के कारण महावीर हैं।’

अनजाने में हो रहे अपराध के लिए गोपाल 
तो क्षमा मांगकर चला गया, लेकिन इंद्र ने 
महावीर के पास ही उनकी तप साधना का 
प्रहरी बन रहने की अनुमति मांगी। महावीर 

ने सुना तो अवश्य, पर अभी तक वह अपने 
समाधि भाव में स्थिर थे। समाधि खोलकर 
बोले, ‘इंद्र! साधकों के इतिहास में यह 
न कभी हुआ है और न होगा कि मोक्ष या 
कैवल्य के लिए किसी दूसरे की सहायता ली 

जाए।’ उन्होंने इंद्र की भावना की सराहना 
तो की, पर विनीत भाव से सहायता लेने से 
मना कर दिया। महावीर के सामने दो चरित्र 
थे - गोपाल और इंद्र। दोनों को समत्व से 
देखते हुए उन्होंने न गोपाल के प्रति घृणा की 
और न ही इंद्र के प्रति राग दिखाया। सुख 
और दुख दोनों में एक समान रहनेवाला 
और संतुलन स्थापित करने वाला व्यक्ति 

नई ऊंचाइयां छूता है। हर इंसान सुख 
चाहता है। दुख कोई नहीं चाहता। वह दुख 
से डरता है। इसलिए दुख से छुटकारा पाने 
के लिए तरह-तरह के प्रयत्न करता है। सुख 
और दुख धूप-छाया की तरह सदा इंसान के 
साथ रहते हैं। जिंदगी में खट्ठे-मीठे पदार्थों 
के समान दोनों का स्वाद चखना होता है।

सुख-दुख के सहअस्तित्व को आज तक 
कोई मिटा नहीं सका है। जीवन की प्रतिमा 
को सुंदर बनाने में सुख और दुख आभूषण 
के समान हैं। 

मैक्सिम गोर्की ने कहा है कि खुशी जब 
हाथ में होती है तो छोटी लगती है। उसे एक 
बार छोड़कर देखो और एक पल में पता लग 
जाएगा कि यह कितनी बड़ी और खास है। 
वह इंसानी नजरिये को और स्पष्ट करते हुए 
कहते हैं कि एक दुखी आदमी दूसरे दुखी 
आदमी की तलाश में रहता है। उसके बाद 
ही वह खुश होता है। यही संकीर्ण दृष्टिकोण 
इंसान को वास्तविक सुख तक नहीं पहुंचने 
देता। हमें अपने अनंत शक्तिमय और 
आनंदमय स्वरूप को पहचानना चाहिए 
तथा आत्मविश्वास और उल्लास की ज्योति 
प्रज्ज्वलित करनी चाहिए। तभी सुख का 
साक्षात्कार संभव है।

सुख से प्यार और दुख से घृणा
हमारी समस्याओं का कारण है

राजा थिबा एक महान ज्ञानयोगी थे। एक बार 
एक भिक्षु उनके पास पहुंचा और उनसे कहने 
लगा-‘हे राजा, मैं वर्षों से अखंड जप और ध्यान 
कर रहा हूं, लेकिन ज्ञान की प्राप्ति नहीं हुई। एक 
आप हैं जो राजसी वैभव के बीच रहते हैं फिर 
भी ज्ञानयोगी कहे जाते हैं। इसका रहस्य क्या 
है? राजा थिबा ने कहा-‘मैं 
उचित समय पर तुम्हारे प्रश्न 
का उत्तर दूंगा। उससे पहले तुम 
यह दीपक लेकर मेरे अंत:पुर 
में प्रवेश करो। वहां सुख और 
भोग की वह सारी सामग्री है, जिसकी कामना में 
साधारण मनुष्य दौड़ता रहता है।’ भिक्षुक राजा 
का दिया वह जलता हुआ दीपक लेकर चलने 
लगा तो राजा ने उसे रोका और कहा-‘स्मरण 
रहे, यह दीपक बुझने न पाए।’ भिक्षु राजा के 
अंतःपुर में दीपक लिए गया और कुछ ही देर 
बाद वापस राजा के पास आ गया। राजा ने पूछा-
‘यहां सभी कुछ था, सुस्वादु भोजन, मदिरा और 
अनंत वैभव। तुमने किसी का उपयोग किया या 

नहीं?’ भिक्षु ने कहा-‘आपने मेरे लिए इतनी सारी 
वस्तुएं उपलब्ध कराईं। परम गोपनीय अंतःपुर के 
द्वार तक खोल दिए, लेकिन मन तृप्त नहीं हुआ। 
वास्तव में मेरा पूरा ध्यान दीपक पर था कि कहीं 
यह बुझ न जाए।’
  थिबा ने कहा-‘बस यही एक बिंदु है, जिसे न 

समझ पाने के कारण सभी लोगों 
को ज्ञान प्राप्ति नहीं हो पाती। 
हममें बहुत से लोग सुख का 
उपभोग तो कर लेते हैं लेकिन 
आत्मज्ञान के दीपक की ओर 

बिल्कुल ध्यान नहीं दे पाते। अंततः वह दीपक 
तो बुझ जाता है और हम भोग में ही लगे रह जाते 
हैं। अच्छा तो यह हो कि हम मर्यादा में रह कर 
भोग करें, लेकिन अपनी आत्म-उन्नति का दीपक 
सदा प्रज्ज्वलित रखें। जो मनुष्य दोनों में संतुलन 
बना लेते हैं, वही श्रेष्ठ कहलाते हैं। सुख के साथ 
ही आत्म-उन्नति के लिए भी सजग रहने की बड़ी 
आवश्यकता है।’  

संकलन: राधा नाचीज

ज्ञानयोगी का संदेश 

पठानकोट एयरबेस हमला 

पठानकोट एयरबेस पर हुए आतंकवादी हमले के करीब दस दिन बाद 
भी अनिश्चितता बनी हुई है। लोगों के मन में कई तरह के सवाल हैं। क्या 
पाकिस्तान इस मामले में ऐसी कोई कार्रवाई करेगा जिससे भारत संतुष्ट 
हो और दोनों के बीच 15 जनवरी को होने वाली विदेश सचिव स्तर की 
बातचीत बिना रोकटोक संपन्न हो सके? या फिर इस वार्ता का टलना तय 
मान लिया जाए? क्या नवाज शरीफ और नरेंद्र मोदी के बीच बनी आपसी 

केमिस्ट्री का कोई लाभ मिलेगा? 
क्या दोनों देश एक बार फिर 
पहले जैसी तनावपूर्ण स्थिति में 
वापस लौट जाएंगे? कहा जा रहा 
है कि अगर फॉरेन सेक्रेटरी लेवल 
की बातचीत रद्द हुई तो दोनों देशों 
के एनएसए साथ बैठ सकते हैं। 
इस बीच आतंकी संगठन जैश-
ए-मोहम्मद का भारत को चिढ़ाने 
वाला एक वीडियो आया है, 
जिसमें भारतीय सुरक्षा बलों और 
सुरक्षा इंतजाम की खिल्ली उड़ाई 
गई है। राहत की बात सिर्फ इतनी 

है कि यह घटना ऐसे वक्त में हुई जब भारत और पाकिस्तान के बीच एक 
सकारात्मक माहौल बना हुआ था। इसीलिए हमारे नेशनल सिक्युरिटी 
एडवाइजर अजीत डोभाल पाकिस्तान के एनएसए नसीर खान जंजुआ 
से घटना के पहले, उसके दौरान और उसके बाद भी संपर्क में रहे। 
भारत सरकार ने पाकिस्तान को जैश पर कार्रवाई करने के लिए 72 घंटे 
का अल्टीमेटम दिया था। इसके लिए एयरबेस पर हमले में इस आतंकी 
संगठन का हाथ होने के सबूत के तौर पर आतंकियों के कॉल रिकॉर्ड्स, 
वे पाकिस्तानी नंबर जिन पर उनकी बात हुई, और आतंकियों के बॉर्डर 
पार करके आने के ब्यौरे सौंपे हैं। नवाज शरीफ ने शुक्रवार को हाईलेवल 
मीटिंग में भारत की ओर से सौंपे गए सबूतों के आधार पर दोषियों के 
खिलाफ कार्रवाई को लेकर चर्चा की, लेकिन ये साफ नहीं हुआ कि 
किसके खिलाफ, कब और कैसी कार्रवाई होगी। कुछ लोग पठानकोट 
हमले की तुलना 26/11 यानी मुंबई के आतंकी हमले से कर रहे हैं, पर 
दोनों काफी अलग हैं। मुंबई हमले में हमारे पास कसाब के रूप में एक 
जीता-जागता सबूत था। आतंकियों की सैटेलाइट फोन से कई घंटों की 
अवधि में हुई रिकॉर्डेड बातचीत जैसे ठोस सबूत थे। शाम की महानगरीय 
चहल-पहल में गलियों-गलियों मौत की वह गश्त इतनी भयावह थी कि 
अमेरिका समेत पूरी दुनिया को भारत के पक्ष में खड़ा होना पड़ा। ऐसे में 
पाकिस्तान कूटनीतिक रूप से इतनी बुरी तरह घिर गया कि उस झटके से 
आज तक उबर नहीं पाया है। लेकिन इस बार न तो दुनिया की उतनी सहज 
और सघन सहानुभूति हमारे साथ है, न ही हमारे पास इतने ठोस सबूत हैं 
जो पहली नजर में ही आरोपियों को उठाकर जेल में डाल देने का जरिया 
बन सकें? और तो और, अमेरिका भी पाकिस्तान पर ज्यादा दबाव डालने 
के मूड में नहीं दिखता। ऐसे में हमारे लिए क्या ठीक रहेगा? क्या हमें 
जैश-ए-मोहम्मद के खिलाफ कार्रवाई न होने पर पाकिस्तान से रिश्ते तोड़ 
लेने चाहिए? अनुभव बताता है कि इसका कोई फायदा नहीं है। बेहतर 
होगा कि पाकिस्तान को साथ लेकर ही मसलों का कोई हल खोजा जाए। 

कूटनीति की परीक्षा 
नवभारत टाइम्स ।  नई दिल्ली।  सोमवार, 11 जनवरी 2016

 विचार

 सीमा की चौकसी 
संपादकीय 'घुसपैठ और 
बहानेबाजी' (4 जनवरी) पढ़ा। 
आंकड़े बताते हैं कि पंजाब ने पिछले 
26 सालों में देश में सबसे ज्यादा 
34 चरमपंथी हमले झेले हैं। बावजूद 
इसके वहां आतंकवाद निरोधी तंत्र 
विकसित नहीं हो पाया है। दरअसल 
परंपरागत हथियारों व कार्यशैली 
से फिदायीन दस्तों का मुकाबला 
नहीं किया जा सकता। दीनानगर 
व पठानकोट हमलों में हमारी 
जान-माल की क्षति इस बात की 
पुष्टि करती है। जम्मू -कश्मीर की 
तरह पंजाब की सीमाओं को घुसपैठ 
रोकने को निरापद नहीं बनाया गया 
है। वास्तव में पंजाब-पाक सीमा पर 
सुरक्षित सीमा की दरकार है। अन्यथा 
इस रास्ते आतंकी कभी भी हरकत में 
आ सकते हैं। अपने देश में आतंकी 
हमलों के लिए हमें खुद ही सावधान 
रहना होगा, किसी दूसरे मुल्क पर 
आरोप लकाकर हम जिम्मेदारी से 
मुक्त नहीं हो सकते। देश में हमारी 
सुरक्षा व्यवस्था इतनी पुख्ता रहे कि 
परिंदा भी पर न मार सके।

संदीप कपूर, गुड़गांव

 समय की मांग
संपादकीय 'गोली नहीं, बोली' 
(8जनवरी) पढ़ा। प्रधानमंत्री से 
लेकर बीजेपी अध्यक्ष और जम्मू-
कश्मीर में बैठे पार्टी के तमाम नेता 
महबूबा मुफ्ती के राजनीतिक इतिहास 
से भलीभांति परीचित हैं। सबसे बड़ी 
बात ये कि उनसे पिता की तरह 
विस्तृत संवाद के दायरे की उम्मीद 
भी नहीं की जा सकती। वह हमेशा से 
कहती रही हैं कि उनके लिए पार्टी से 
पहले देश है। ये दौर बीजेपी के लिए 
यह दिखाने का है कि उसके लिए 
पहले देश है अथवा जम्मू-कश्मीर 
की सत्ता में भागीदारी। एक चुनौती 
यह भी है कि मुफ्ती साहब के न 
रहने पर अलगाववादी ताकतें फिर 
से फायदा उठाने की कोशिश में आ 
सकती हैं। बीजेपी को पीडीपी का इस 
रूप में सहयोग करना होगा कि वह 
मौजूदा परिस्थितियों का सामना करने 
में कामयाब हो सके। उसकी मजबूती 
ही इस समय की एक बड़ी मांग है। 

अतुल भट्ट, ईमेल से

 ठंड और खेती 
कम ठंड पड़ने के कारण रबी के 
फसल को लेकर चिंताएं बढ़ गई हैं। 
लगातार दो मानसून कमजोर रहने 
और प्रतिकूल प्राकृतिक परिस्थितियों 
से जूझ रही खेती के लिए यह 
निराशाजनक स्थिति है। हालांकि, 
मौसम के सूखा होने और सामान्य 
से पांच डिग्री कम तापमान का 
तुरंत असर होता नहीं दिख रहा, पर 
आशंका जताई जा रही है कि ठंड 
का मौसम अपने समय से पहले ही 
बीत सकता है। कमजोर मानसून 
के कारण इस साल रबी फसल की 
खेती में पहले ही पांच फीसदी की 
कमी हो चुकी है। गेहूं की बुवाई में 
10 फीसदी की कमी हुई है। तेलहन 
और दलहन की खेती की हालत भी 
बहुत उत्साहजनक नहीं है। उम्मीद है 
कि सरकारें इस संबंध में तुरंत पहल 
करेंगी ताकि किसान और उपभोक्ता 
परेशान न हों।

रियाजुद्दीन अहमद, मेरठ

रीडर्स मेल

www.edit.nbt.in

मैं सबसे आग्रह करना 
चाहूंगा कि मेरी भारतीय 
नागरिकता को पाकिस्तान 
के प्रति सद्भावना के 
एंगल से नहीं देखें। मुझे 
नागरिकता देने का फैसला 
सरकार ने मेरी वफादारी 
और अच्छे आचरण के 
आधार पर किया है। मैं 

देशभक्त हूं और हमेशा रहूंगा। मुझे लगता है 
हिंदुस्तान सदियों से संसार के अन्य देशों से 
अधिक सहिष्णु रहा है। इसकी मुख्य वजह है 
दुनिया भर के लोगों का भारत के प्रति बेपनाह 
आकर्षण। यहां हर धर्म, संप्रदाय, नस्ल, जाति 
के लोगों को बराबर स्वतंत्रता दी जाती है। दूसरे 
मुल्कों के वासियों को भी अपने जैसा प्यार दिया 
जाता है। दलाई लामा और मैं उसके उदाहरण 
हैं। 

हिंदुस्तान में रहते हुए मुझे 16 साल होने 
को हैं। मैं 13 मार्च 2001 को एक साल की 
वीजा अवधि पर पहली बार पाकिस्तान से 

यहां आया। लेकिन मुझे ऐसा लगता है जैसे मैं 
यहां सदियों से रह रहा हूं। मुझे भारत में रहते  
हुए कभी ऐसा नहीं लगा कि मैं गैर मुल्क  
में हूं। पिछले साल जब पाकिस्तान सरकार  
ने मेरे पासपोर्ट का नवीनीकरण करने से मना 
कर दिया था तो उस दिन मैं सबसे ज्यादा 
विचलित हो गया था। मैं खुद को बेघर महसूस 
कर रहा था। 

उसी समय भारत में भी मेरे रहने की वीजा 
अवधि खत्म होने को थी। तभी मैंने भारत 
सरकार से अपने निर्वासन को खत्म करने की 
गुहार लगाई। सरकार ने मेरी अर्जी पर तुरंत 
संज्ञान लेते हुए मेरे निर्वासन को खत्म करने 
का फैसला किया। उसके बाद मैंने यहां की 
नागरिकता के लिए अप्लाई किया। हालांकि तब 
पाकिस्तान के कुछ कट्टरपंथियों ने मुझे गद्दार 
तक कह दिया था। लेकिन यहां की हूकूमत 
ने मेरा हर कदम साथ दिया। एक जनवरी से 
सरकार ने मुझे भारतीय होने का प्रमाण दे दिया 
है। तहे दिल से शुक्रिया कहना चाहूंगा मौजूदा 
सरकार को। 

पाकिस्तान मौजूदा समय में कई समस्याओं 
से घिरा हुआ है। वह कट्टरपंथी सोच से बाहर 
नहीं निकल पा रहा। पाकिस्तानी अवाम की 
सोच अब पहले से काफी परिपक्व हो गई है, 
लेकिन सियासी लोग उसका दमन कर रहे हैं। 

हमारे प्रधानमंत्री नरेंद्र मोदी का अभी हाल ही 
में पाकिस्तान जाने के फैसले का पूरी दुनिया 
स्वागत कर रही है। पर, कुछ लोगों को उनका 
दौरा हजम नहीं हुआ। पठानकोट आतंकी 
हमले ने फिर से माहौल खराब कर दिया। 

इस हमले को मैं दूसरे एंगल से देख रहा 
हूं। जब-जब दोनों देशों के बीच मधुर संबंध 
स्थापित होने को होते हैं उसी समय ऐसी अप्रिय 
घटनाएं घट जाती हैं। संबंध खराब करने के 
पीछे निश्चित रूप से दूसरी शक्तियां काम कर 
रही हैं। मेरे ख्याल से इसमें किसी सरकार का 
कोई कसूर नहीं। किसी को प्रत्यक्ष-अप्रत्यक्ष 
रूप से दोषी ठहराना भी गलत होगा।  

पिछले दिनों सम्मान वापसी व सहिष्णुता के 
मुद्दे कुछ समय चर्चा में रहे, लेकिन बाद में 
फुस्स हो गए। क्योंकि उन बेजान मुद्दों में कोई 
दम नहीं था। मतलब ऐसा कुछ भारत में है 
ही नहीं! जैसे ही मीडिया ने उन मसलों पर 
खबरें दिखानी बंद की, हंगामा करने वाले भी 
शांत हो गए। मुझे भारत में रहते हुए कभी भी 
असहनशीलता जैसा एहसास नहीं हुआ। मेरे 
झगड़े भी हुए लोगों से, लेकिन बाद में उनसे 
दोस्ती भी हो गई। ये आपसी भाईचारा ही तो 
है। मैं बताना चाहूंगा कि भारतीयता मेरे खून में 
है क्योंकि मेरी माता जी भारत की ही थीं। वह 
जम्मू-कश्मीर की रहने वाली थीं।

एक जनवरी 2016 से मेरे जीवन में नया 
अध्याय शुरू हो गया है। मैं और मेरा परिवार 
किस कदर खुश है इसे शब्दों से बयां नहीं 
किया जा सकता। इस दिन का इंतजार मैं 
पिछले 15 साल से कर रहा था। भारत की 
नागरिकता पाने के बाद मेरे मुंह से अपने आप 
जय हिंद के नारे निकल रहे हैं। मेरे अंदर भारत 
के प्रति अपनेपन का जुनून किस हद तक है 
यह बात मेरे चाहने वाले बखूबी जानते हैं। मैं 
सालों से भारतीयता के रंग में रंगने के लिए 
आतुर था, जिसे सरकार ने अब पूरा कर दिया 
है। दिल से थैंक्स।

(रमेश ठाकुर से बातचीत पर आधारित)

पाक के प्रति सद्भावना नहीं है मेरी नागरिकता
 मैं बताना चाहूंगा कि भारतीयता मेरे खून 
में है। मेरी माता जी भारत की ही थीं। वह 
जम्मू-कश्मीर की रहने वाली थीं। बरसों से 
मैं भारतीयता के रंग में रंगने को आतुर था

कॉमन रूम
अदनान सामी

अपने पांव कुल्हाड़ी न मारें मुसलमान 
मालदा-पूर्णिया जैसी घटनाएं अल्पसंख्यकों को और अकेला व निहत्था बनाएंगी

पैगंबर मोहम्मद के 
खिलाफ हिंदू महासभा 
के नेता कमलेश तिवारी 
के बयान पर शुरू हुआ 
हंगामा थम नहीं रहा। 
पश्चिम बंगाल के मालदा 
के बाद बिहार के पूर्णिया 
में भी जबर्दस्त हिंसा हुई। 
तिवारी की गिरफ्तारी 

के बाद भी जिस तरह मुसलमानों का एक 
तबका आक्रामकता दिखा रहा है, वह अंतत: 
मुस्लिम समुदाय के ही खिलाफ जाएगा। एक 
ऐसे समय में, जब पश्चिम एशिया में शिया-
सुन्नी संघर्ष और आईएसआईएस की करतूतों 
के कारण देश-दुनिया में पूरे मुस्लिम समुदाय 
को बदनाम और अलग-थलग किया जा रहा 
हो, तब मालदा और पूर्णिया की घटनाएं भारत 
में मुसलमानों का जीना मुहाल कर देंगी।

 चुनाव की चिंता 
हिंदुत्ववादी राजनीति के लिए तो यह सब 
मुंहमांगी मुराद की तरह है। सेक्युलर नेता भी 
मुस्लिम सांप्रदायिकता के खिलाफ खुल कर 
कुछ क्यों बोलेंगे? उन्हें तो हर कीमत पर 
मुसलमानों का वोट लेना है। खासकर पूर्णिया 
की घटनाओं में तृणमूल कांग्रेस के स्थानीय 
नेताओं के शामिल होने से जाहिर है कि 
पश्चिम बंगाल की सीएम ममता बनर्जी मुस्लिम 
सांप्रदायिकता को हवा देकर चुनावी लाभ लेना 
चाहती हैं।
  उनकी चिंता कुछ ही महीनों बाद होने वाले 
विधानसभा चुनाव में अपनी जीत को लेकर है। 
देश भर में मुसलमानों के जान-माल की भला 
उन्हें क्या पड़ी है? कट्टर मुसलमानों को बढ़ावा 
देकर वे अभी तक पश्चिम बंगाल में अपनी जड़ें 
नहीं जमा सकी बीजेपी के लिए भी अनुकूल 
माहौल बना रही हैं।

पश्चिम बंगाल भारत के उन दो-चार राज्यों 
में एक है, जहां सांप्रदायिक और जातिगत 
आधार पर राजनीति नहीं होती। आज भी वहां 
विचार, नीतियों और कार्यक्रम की बात होती 
है। लेकिन चुनाव से ठीक पहले इस राज्य का 

घटनाक्रम डर और चिंता पैदा करता 
है। गौरतलब है कि उत्तर प्रदेश में हिंदू महासभा 
के एक नेता ने डेढ़-दो महीने पहले पैगंबर 
हजरत मुहम्मद के खिलाफ अपमानजनक 
टिप्पणी की थी। इससे नाराज मुसलमानों ने 
कई जगहों पर शांतिपूर्ण विरोध प्रदर्शन किए 
और लगभग सभी राजनीतिक दलों ने इस 
नेता के बयान की निंदा की। उस घटना के 
इतने दिनों बाद शुरू हुए उग्र प्रदर्शन सामान्य 
प्रतिक्रिया नहीं हो सकते। इसका एक पहलू 
राजनीतिक अवसरवाद है तो दूसरा मुसलमानों 
का अतिवादी धार्मिक नेतृत्व भी है। 

दुनिया से कटे हुए ये मुल्ला-मौलवी मजहबी 
सवालों को इस तरह उठाते हैं कि कम पढ़े-
लिखे या अनपढ़ लोग जज्बातों में बह जाते हैं। 

वे नहीं जानते कि इस तरह वे सबसे ज्यादा 
नुकसान खुद का ही कर रहे हैं। इन हिंसक 
प्रदर्शनों से न तो इस्लाम का कोई फायदा होने 
वाला है, न ही मुसलमानों का। जबकि पैगंबर 
खुद ‘भूल जाओ और माफ करो’ के उसूल के 
सबसे बड़े पैरोकार थे। बहुत चर्चित प्रसंग है 
कि पैगंबर जब निकलते थे तो एक बुजुर्ग औरत 
रोज ऊपर से उन पर कचरा फेंक देती थी। एक 
दिन हुजूर ने देखा कि उन पर कचरा नहीं फेंका 
गया। उन्हें फिक्र हुई कि औरत कहां गई, सब 
ठीक तो है। वे ऊपर चढ़ कर गए। देखा वह 
औरत बीमार है। पैगंबर ने उसकी दवाई का 
इंतजाम किया और तब तक देखभाल की जब 
तक वह पूरी तरह ठीक नहीं हो गई। 

मुसलमानों के धार्मिक नेता यह कहानी 
बहुत सुनाते हैं, मगर कई बार लगता है कि इस 
कहानी का पूरा मतलब वे नहीं समझ पाए हैं। 
क्षमा और दया इस्लाम के मूल आधार हैं, यह 
पैगंबर ने अपने व्यवहार से बताया है। उनके ही 
नाम पर किए जाने वाले इन हिंसक प्रदर्शनों को 
किसी भी तरह से जायज नहीं कहा जा सकता। 
मुस्लिम विद्वान और जमीयत उलेमा ए हिंद के 

सेक्रेट्री मौलाना अब्दुल हमीद नौमानी कहते है 
कि इस तरह का उग्र प्रदर्शन करके मुसलमान 
अपना ही नुकसान कर रहे हैं। कानून को अपने 
हाथ में लेना भारतीय संविधान और शरीयत 
दोनों के खिलाफ है। समस्या तब और गंभीर 
हो जाती है जब इस तरह के प्रदर्शनों को 
राजनीतिक शह मिल जाती है। 

आज मुसलमानों के धार्मिक और सामाजिक 
नेतृत्व (जो शायद हाशिए पर भी नहीं है) को 
यह सोचना होगा कि मुसलमानों की वास्तविक 
समस्याएं क्या हैं। 2011 की जनगणना में 
नौकरीपेशा लोगों के धार्मिक वर्गीकरण को 
लेकर हाल में जारी आंकड़ों को शायद मुस्लिम 
नेतृत्व ने देखा भी नहीं होगा। मुसलमानों में 
नौकरीपेशा लोगों का हिस्सा सबसे कम है। 
केवल 33 प्रतिशत मुसलमान नौकरी में हैं। 
लेकिन मुस्लिम महिलाएं नौकरियों के मामले 
में तेजी से आगे आ रही हैं। उनका 15 प्रतिशत 
हिस्सा नौकरियों में है, जो जैन समुदाय 
से ज्यादा और सिखों के बराबर है। ऐसे में 
पहले शिक्षा और फिर नौकरियां मुसलमानों 
की सबसे अहम जरूरतें हैं। गरीबी से लड़ने 
और आर्थिक रूप से मजबूत होने का सवाल 
मुसलमान के लिए जज्बाती मुद्दों से बड़ा होना 
चाहिए। लेकिन मुसलमानों की नुमाइंदगी का 
दम भरने वाले ऐसे गैर जरूरी मुद्दे ढूंढ कर 
लाते हैं, जिनका मुसलमानों के विकास से कोई 
संबंध नहीं होता। 

 शिक्षा पर जोर 
अभी हाल में जमात ए इस्लामी हिंद ने देश 
भर में शराब पर प्रतिबंध लगाने की मांग की है। 
उसका कहना है कि यौन हिंसा का एक सबसे 
बड़ा कारण शराब है। हो सकता है यह बात 
सही हो, मगर देश के इस सबसे बड़े मुस्लिम 
धार्मिक संगठन को अपनी प्राथमिकताओं 
पर फिर से विचार करना चाहिए। जरूरत 
मुसलमानों के बच्चों के लिए आधुनिक शिक्षा 
की है। जोर इसी पर होना चाहिए। डॉ. अंबेडकर 
ने सिर्फ शिक्षा के दम पर अपने समुदाय की 
हालत बदल दी। मुसलमान और उनके नेता 
यह बात अब नहीं तो आखिर कब समझेंगे?

देश में नौकरी करने वालों 
में सबसे कम तादाद 
मुसलमानों की है। मुस्लिम 
नेता इस तरह के बुनियादी 
मुद्दे क्यों नहीं उठाते

शकील अख्तर

प्रदर्शनों को राजनीतिक शह मिलने से समस्या और गंभीर हो जाती है 

K. Kanaka

मौसम विभाग ने फैसला कर लिया है कि आगे देश में कोई सूखा नहीं 
पड़ने दिया जाएगा। मौसमों के बदलाव पर उसका कोई काबू नहीं है, 
लेकिन अपनी भाषा पर तो उसका वश चलता ही है। सो, उसने तय किया 
है कि बारिश ज्यादा हो या कम हो या बहुत कम हो, वह अपनी रिपोर्टों में 
‘सूखा’ शब्द इस्तेमाल नहीं करेगा। पिछले सप्ताह जारी एक सर्कुलर में यह 
साफ किया गया कि अगर पूरे सीजन में 10 फीसदी तक कम या ज्यादा 

बारिश हो तो उसे सामान्य बारिश ही 
माना जाएगा। इससे कम या ज्यादा 
अंतर रहने पर उसे सामान्य से कम या 
सामान्य से ज्यादा बारिश कहा जाएगा। 
अगर देश के 20 से 40 फीसदी हिस्से 
में वर्षा 10 फीसदी से ज्यादा कम हो तो 
उसे कम बारिश वाला साल और ऐसा 

ही 40 फीसदी से ज्यादा हिस्से में होने पर उसे अति कम बारिश वाला साल 
कहा जाएगा। लेकिन सूखा शब्द का इस्तेमाल किसी भी सूरत में नहीं किया 
जाएगा। विभाग के मुताबिक इस कवायद के पीछे उसका मकसद लोगों 
को अपनी बात बेहतर ढंग से समझाना है। मानना मुश्किल है कि सूखा 
जैसे सामान्य शब्द के बदले ‘अति कम बारिश’ जैसी तकनीकी शब्दावली 
लोगों को ज्यादा आसान लगेगी। हां, सूखा शब्द से जो नकारात्मक संदेश 
निकलता था, उससे बचने में यह कवायद मददगार जरूर हो सकती है। 
दुनिया भर के निवेशक जो एक झटके में ‘सूखा की आशंका’ से चौंक 
पड़ते थे, वे सामान्य से कम या अति कम बारिश की बात सुन शायद 
उतने आशंकित न हों। लेकिन क्या इससे सूखे के मारे किसानों को भी 
कोई राहत मिलेगी? क्या उनकी दुर्दशा में इससे कोई कमी आएगी? उलटे 
आम देशवासी और नीति निर्माता उनकी दुर्गति से और निरपेक्ष हो जाएंगे, 
क्योंकि विभाग अपनी राहत भरी भाषा से उन्हें निश्चिंत बनाए रखेगा। याद 
रखना चाहिए कि किसी भी विभाग के आकलन की सार्थकता इसी में है कि 
वह हकीकत का प्रतिनिधित्व करे। आईना अगर फोटोशॉपिंग में जुट जाए 
तो यह किसी के भी हक में नहीं है। विकास दर जैसे मामलों में पैमाना 
बदल कर गुलाबी हालात पैदा करने की कोशिशें पहले ही नाकाम हो चुकी 
हैं। पैकेजिंग का खेल हम कब तक जारी रखना चाहते हैं?

कभी नहीं पड़ेगा सूखा

संजय कुंदन 

ट्रांसजेंडर समुदाय से जुड़ी दो खबरें सुनकर खुशी हुई। एक तो यह कि 
देश का पहला ट्रांसजेंडर म्यूजिक बैंड लॉन्च हुआ। ‘6 पैक बैंड’ टाइटल 
वाले इस बैंड के पहले अलबम का नाम भी यही है। 
इसका पहला सॉन्ग ‘हम हैं हैप्पी’ प्रख्यात गायक सोनू 
निगम ने रिलीज किया। गाने के लिए अभिनेत्री अनुष्का 
शर्मा ने भी आवाज दी है। दूसरी खबर जेनएयू से है। 
प्रवेश परीक्षा फॉर्म के ‘लिंग’ वाले कॉलम में ट्रांसजेंडर 
वर्ग के लिए एक अन्य विकल्प शामिल करने के बाद 
युनिवर्सिटी इस वर्ग के स्टूडेंट्स को प्रवेश प्रक्रिया में 
अब पांच अतिरिक्त अंक देने पर विचार कर रही है। 
ट्रांसजेंडर्स को सम्मानपूर्ण जीवन दिलाने के प्रयास इधर तेज हुए हैं। लेकिन 
कोशिशें जुडिशरी, सरकार, सामाजिक संस्थाएं और सिलेब्रिटीज के लेवल पर 
ही चल रही हैं। समाज में उन्हें लेकर कोई सुगबुगाहट नहीं है। इसलिए डर 
है कि ये कोशिशें कहीं प्रतीकात्मक बन कर न रह जाएं। अब जैसे जेएनयू 
ने उन्हें एडमिशन में सुविधा देने की बात कही है, पर सवाल है कि किसी 
ट्रांसजेंडर का बीए करना क्या आसान है? बीए छोड़िए, बारहवीं पास कर लेना 
भी बहुत बड़ी बात है। अगर कोई इनके लिए सचमुच कुछ करना चाहता है 
तो पहले देश में कुछ ट्रांसजेंडर स्कूल खोले। उन्हें स्कूल तक पहुंचाना सबसे 
बड़ी चुनौती है। अभी तक समाज में उनकी स्थिति दलितों से भी गई गुजरी 
है। हम हिजड़ों के प्रति नफरत और हिंसा से भरे हुए हैं। इस समुदाय के लोगों 
के व्यवहार में नजर आने वाली आक्रामकता इसी की देन है। कई साल पहले 
एक बार पटना में अपनी एक रिश्तेदार महिला डॉक्टर के नर्सिंग होम में मुझे 
एक नर्स मिली थी, जिसकी बोली पर मुझे संदेह हुआ था। उसकी पुरुषोचित 
आवाज पर मैंने डॉक्टर से मजाक में कुछ पूछा तो बाद में उस नर्स ने एकांत 
में ले जाकर मुझे बताया कि वह ट्रांसजेंडर है। अपनी पहचान छुपाकर यहां 
नौकरी कर रही है। उसने रुआंसे स्वर में प्रार्थना की कि मैं यह बात किसी से 
न कहूं, नहीं तो वह कहीं की नहीं रहेगी। मुझे लगता है, उसकी तरह कई लोग 
अपनी पहचान छुपाकर जीवनयापन कर रहे होंगे। उस अंधेरी दुनिया से इन्हें 
बाहर निकालने की जरूरत है। 

उस अंधेरी दुनिया में  
लोगबाग

यूरोप की तरह भारत 
में भी फिल्मों की 
ग्रेडिंग की बात हो 
रही है, यानी कौन 
सी फिल्म किस तरह 
के दर्शक के लिए 
बनी है। इसके लिए 
आयु वर्ग जैसी चीजें 
आधार बन सकती हैं।

श्याम बेनेगल, डायरेक्टर

दर्द-ए-दफ्तर R Prasad

प्रेम का नाता 
संसार के सभी 
संबंधों से पवित्र 
और श्रेष्ठ है।

- प्रेमचंद 

 अंतर्दृिष्ट

संकट के समय हर छोटी-सी 
बात का भी महत्व होता है।

-जवाहर लाल नेहरू

सबसे बड़ा अपराध अन्याय सहना 
और गलत के साथ समझौता करना 
ही है।

-सुभाष चंद्र बोस

राजा की 

पुरानी 

पोशाक। 

बोली 

लगाकर 

खरीदी है।


